
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՈՒ ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ԱՌԱՋԱՐԿՈՒԹՅՈՒՆՆԵՐԻ ԵՎ ԴԻՏՈՂՈՒԹՅՈՒՆՆԵՐԻ ՎԵՐԱԲԵՐՅԱԼ

	1. Ֆինանսների նախարարություն
	19.04.2021թ.

	
	N 01/26/5878-2021

	Առաջարկում ենք քննարկել նախագծում նշված ծառայությունների ձեռքբերման ընթացակարգն էլեկտրոնային գնումների համակարգի միջոցով իրականացնելու հնարավորության հարցը, ինչի արդյունքում դրան մասնակցելու հնարավորություն կունենա ցանկացած մասնակից, այդ թվում՝ հիմնավորման մեջ նշված կազմակերպությունը:
	Չի ընդունվել:
Հաշվի առնելով սփյուռքահայ երիտասարդների համար կազմակերպվող միջոցառման բովանդակային մասի խիստ կարևորությունը և դրա՝ բարձր մակարդակով և մասնագիտական կարողություններով մատուցելու անհրաժեշտությունը, ինչպես նաև հիմնավորման մեջ արդեն իսկ նշված փաստարկները, նշված ծառայությունների ձեռքբերումը էլեկտրոնային գնումների համակարգի միջոցով իրականացնելը նպատակահարմար չէ և պարունակում է ռիսկեր՝ բովանդակային մասի տապալման առումով, որը վերականգնելի չի լինի:

	2. Արդարադատության նախարարություն
	20.04.2021թ.

	
	N /27.4/9704-2021

	«Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություն և լրացում կատարելու ու գնման գործընթացը կազմակերպելու մասին» Հայաստանի Հանրապետության կառավարության որոշման նախագծի 2-րդ կետի համաձայն՝ նախատեսվում է թույլատրել Վարչապետի աշխատակազմին հավելվածում նշված գնման առարկայի ձեռքբերումն իրականացնել «Գնումների մասին» օրենքի 23-րդ հոդվածի 1-ին մասի 2-րդ կետի, Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված՝ գնումների գործընթացի կազմակերպման կարգի  (այսուհետ՝ կարգ) 23-րդ կետի 5-րդ ենթակետի «բ» պարբերության պահանջներին համապատասխան` մեկ անձից գնում կատարելու ընթացակարգով` չկիրառելով կարգի 21-րդ կետի 1-ին ենթակետի «դ» պարբերության, 71-րդ կետի 1-ին ենթակետի «ա», «բ», «գ» և «դ» պարբերությունների և Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի «ա» պարբերության պահանջները: 
Նախագծին կից ներկայացված հիմնավորման (այսուհետ նաև՝ Հիմնավորում) համաձայն՝ «(...)Հաշվի առնելով, որ վերջին երեք տարիներին միջոցառման ուսումնական հատվածը իրականացվել է «Դասավանդի՛ր Հայաստան» («Teach fot Armenia») կրթական հիմնադրամի կողմից՝ առաջարկում ենք դրա բովանդակային հատվածի իրականացումը (9.770.800 ՀՀ դրամ) առանձնացնել միջոցառման մրցույթից և պատվիրել վերոհիշյալ կազմակերպությանը(...)։
Այս առումով հարկ ենք համարում անդրադառնալ հետևյալ իրավական կարգավորումներին.
«Գնումների մասին» օրենքի 23-րդ հոդվածի համաձայն՝ գնումը կարող է կատարվել մեկ անձից, եթե`
1/ գնման ենթակա ապրանքը, աշխատանքը կամ ծառայությունը հնարավոր է ձեռք բերել միայն մեկ անձից, որը պայմանավորված է նրա հեղինակային և հարակից իրավունքներով, հատուկ կամ բացառիկ իրավունքի առկայությամբ.
2/ արտակարգ կամ չնախատեսված այլ իրավիճակի առաջացման հետևանքով ծագել է գնման անհետաձգելի պահանջ և, արտակարգ կամ չնախատեսված այլ իրավիճակից ելնելով, գնման այլ ձևերի կիրառումը ժամկետի առումով անհնար է, պայմանով, որ նման պահանջը հնարավոր չէր օբյեկտիվորեն կանխատեսել.
Վերոգրյալ կարգավորումից պարզ է դառնում, որ Օրենքում հստակ նախատեսված են այն բացառիկ դեպքերը, որոնց առկայության դեպքում թույլատրվում է գնումն իրականացնել մեկ անձինց: Մասնավորապես՝ «Գնումների մասին» օրենքի 23-րդ հոդվածի վերլուծությունից պարզ է դառնում, որ գնումը կարող է կատարվել մեկ անձից, եթե` արտակարգ կամ չնախատեսված այլ իրավիճակի առաջացման հետևանքով ծագել է գնման անհետաձգելի պահանջ և, արտակարգ կամ չնախատեսված այլ իրավիճակից ելնելով, գնման այլ ձևերի կիրառումը ժամկետի առումով անհնար է, պայմանով, որ նման պահանջը հնարավոր չէր օբյեկտիվորեն կանխատեսել: 
Տվյալ պարագայում անդրադառնալով ներկայացված Նախագծի հիմնավորմանը, հարկ է նկատել, որ 2021 թվականին հերթական անգամ նախատեսվում է իրականացնել «Քայլ դեպի տուն» միջոցառումը, որը նախատեսվում է իրականացնել ս.թ. հունիսի 21-ից օգոստոսի 14-ը՝ 4 փուլով: Նախագծին կից ներկայացված հիմնավորման վերլուծությունից պարզ է դառնում, որ վերջին երեք տարիներին միջոցառման ուսումնական հատվածը իրականացվել է «Դասավանդի՛ր Հայաստան» կրթական հիմնադրամի կողմից և դրա բովանդակային հատվածի իրականացման միջոցառման մրցույթից առանձնացումն և պատվիրակումն վերոհիշյալ կազմակերպությանը պայմանավորված է կազմակերպության փորձառությամբ, և բնավ պայմանավորված չէ արտակարգ կամ չնախատեսված այլ իրավիճակի առաջացմամբ, քանի որ այն օբյեկտիվորեն հնարավոր էր կանխատեսել:
Այս առումով գտնում ենք, որ սույն նախագծի ներկայացումը՝ առանց հիմնավոր պատճառների, չի բխում «Գնումների մասին» օրենքով սահմանված գնումների գործընթացի սկզբունքներից, որոնք են՝
1/ գնման գործընթացի միասնական կանոններով մրցակցային, թափանցիկ, համաչափ, հրապարակային և ոչ խտրական հիմունքներով կազմակերպում.
2/ պայմանագրի կնքման նպատակով մասնակիցների շրջանակի ընդլայնում և նրանց միջև մրցակցության խրախուսում.	
3/ ցանկացած անձի համար, անկախ նրա օտարերկրյա ֆիզիկական անձ, կազմակերպություն կամ քաղաքացիություն չունեցող անձ լինելու հանգամանքից, գնման գործընթացին մասնակցելու իրավահավասարություն: 
Վերոգրյալի հիման վրա՝ կարևորելով բացառապես օրենքով նախատեսված դեպքերում և հիմքերով մեկ անձից գնումների ընթացակարգի իրականացումը և հաշվի առնելով գնումների կազմակերպման գործընթացում հնարավոր չարաշահումների վտանգը, գտնում ենք, որ 2021 թվականին հերթական անգամ «Քայլ դեպի տուն» միջոցառման իրականացման համար գնման առարկայի ձեռքբերումը մեկ անձից գնումներ կատարելու ընթացակարգով իրականացնելու հիմքեր առկա չեն։
	Չի ընդունվել:
Միջոցառման բովանդակային մասը ենթադրում է, որ կազմակերպությունը նախօրոք պետք է պատվիրատուի հաստատմանը ներկայացնի սփյուռքահայ երիտասարդների համար կազմակերպվող միջոցառման ուսումնաճանաչողական ծրագրի փաթեթը՝ հաշվի առնելով մասնակիցների տարիքային, լեզվական, մշակութային, հոգեբանական բոլոր առանձնահատկությունները: Բովանդակային ծրագրի բոլոր բաղադրիչները պետք է փոխկապակցված լինեն և հնարավորություն ընձեռեն մասնակիցներին քննարկելու ինչպես ազգային, այնպես էլ համամարդկային արժեքներ:
«Դասավանդի՛ր, Հայաստան» կրթական հիմնադրամի կողմից նախորդ տարիներին արդեն իսկ մշակվել և փորձարկվել է ուսումնաճանաչողական ծրագիրը, որը կարևոր է ժամանակի հրատապության առումով, ինչը շուկայում առկա նմանատիպ ծառայություններ մատուցող կազմակերպություններին պատվիրելու պարագայում՝ հավելյալ ժամանակ և ֆինանսական միջոցներ է պահանջում: 
Նշված ծառայությունների ձեռքբերումը էլեկտրոնային գնումների համակարգի միջոցով իրականացնելու դեպքում և ներկայացված բովանդակային ծրագիրը պատվիրատուի պահանջներին չհամապատասխանելու պարագայում՝ առաջանում են ծրագրի տապալման ռիսկեր (կրկնակի մրցույթներ, ժամանակի սղություն և այլն), որը այլևս վերկանգնելի չի լինի:
Նախորդ տարի Covid-19 համավարակով և ՀՀ-ում արտակարգ դրության իրավական ռեժիմով պայմանավորված՝ միջոցառումն ամբողջապես իրականացվել է առցանց տարբերակով: Հաշվի առնելով դեռևս  համավարակի առկայությունը՝ այս տարի նախօրոք հնարավոր չէր կանխատեսել, թե ինչ ձևաչափով է անցկացվելու միջոցառումը, հետևաբար նաև՝ մրցույթների անցկացումը: 
[bookmark: _GoBack]Հաշվի առնելով վերոնշյալը, ինչպես նաև հիմնավորման մեջ արդեն իսկ նշված փաստարկները՝ խիստ անհրաժեշտ է հրատապության սկզբունքով կազմակերպել միջոցառման իրականացման համար գնման առարկայի ձեռքբերումը մեկ անձից գնումներ կատարելու ընթացակարգով:

